
айрим  индивидуал қарорларга таъсирланишга йўл қўйилмайди. 

Гуруҳга шундай кимсалар киритиладики, улар бир-бирларидан 

фикрлаш услубларининг ноёблиги билан фарқ қиладилар. Масалан, 

кимдадир мантиқийлик устун, кимдир креатив, кимдир  танқидчи ва шунга 

ўхшаш. 

Гуруҳда шундай ижодийлик руҳи бўлиши керакки, ҳар ким хоҳлаган 

фикрини бемалол айтаверади, у ёки бу фикр танқид қилиниши мумкин, 

лекин унинг эгаси танқид қилинмайди. Бундай шароитда ўртача 

интеллектуал даражага эга бўлган шахс ҳам шундай фикрлар изҳор қила 

бошлайдики, улар алоҳида қолган пайтида сира ҳам мияга келмаган 

бўларди. 

Бу жараён барча таълим муассасаларида қўлланилиши мумкин, фақат 

унинг юқоридаги тамойиллари инобатга олиниши ва гуруҳда ўзаро 

ҳамжиҳатлик муҳити бўлиши керак. 

ЗАМОНАВИЙ АХБОРОТ-КОММУНИКАЦИЯ 

ТЕХНОЛОГИЯЛАРИДАН ЎҚУВ ЖАРАЁНЛАРИДА ФОЙДАЛАНИШ 

ИМКОНИЯТЛАРИ 

 

Замонавий ахборот технологияларининг таълимни 

интенсивлаштириш ва оптималлаштириш имкониятлари таълим 

жараёнларини ташкил этишда муҳим аҳамият касб этади. Шунинг учун 

мутахассис кадрлар тайёрлашдан асосий мақсад уларда замонавий ахборот 

технологиялари имкониятларидан фойдаланиб билим, кўникма ва 

малакаларини ҳамда педагогик маҳоратларини шакллантиришдир. Бугунги 

кунда педагогик таълим самарадорлигини ошириш билан бевосита 

алоқадор бўлган бир қатор, ҳозиргача ечими топилмаган муаммолар 

мавжуд. Бу муаммолар таълим соҳасини ахборотлаштириш, замонавий 

ахборот технологиялари соҳасида педагог кадрлар тайёрлаш, 

педагогларнинг замонавий ахборот-коммуникация технологиялардан 

фойдаланиш малакасининг етарли эмаслиги билан боғлиқ.  

Бу муаммоларнинг муҳим қирраларидан бири сифатида ўқитувчилар-

нинг ўзларида таълимни замонавий ахборот технологиялари билан жиҳоз-

лашга бўлган муносабатларини кўрсатиш мумкин. Шу нарсани таъкидлаш 

жоизки, ахборотлаштириш шароитида ўқитувчининг педагогик маҳорати 

ҳозирги замон талаблари даражасида янада ошади.  

Ҳозирги кунда барча таълим муассасалари замонавий компьютер ва 

телекоммуникация технологиялари асосида жиҳозланмоқда. Бу, ўз нав-

батида, педагогларнинг ўз меҳнат фаолиятларига янгича ёндашувларини 

талаб этади. Ўқув жараёнида янги технологияларни жорий этилиши, 

ўқитувчини техник воситалар томонидан малакаларини 

шакллантиришнигина эмас, балки унинг вазифалари, ролини ўзгартиради, 

ўқитувчилик фаолиятини янада серқирра касбга айлантиради.  

Компьютер ва замонавий ахборот технологияларининг жадал 

суръатда ривожланиши эндиликда ҳозирги замон ўқитувчисининг 

педагогик маҳорати нақадар серқирра бўлиши лозимлигини талаб 

қилинади. Ҳозирги кунда замонавий ўқитувчидан: ўқув курслари 

дизайнери – ўқув курсларининг яратувчиси; фасилитейтор – ўқитиш 

методлари бўйича маслаҳатчи; тютор–ўқув курсларини интерфаол тақдим 

этиш бўйича мутахассис; инвигилатор; таълим натижаларини назорат 

қилиш усуллари бўйича мутахассис бўлишни талаб этмоқда. 

Замонавий технологиялар, масофавий олий педагогик таълимни янги-

ча ташкил қилинишига замин яратади. Бундай таълимда ўқитувчилар, 

компьютер дастурчилари ва мутахассислари ёрдамида ўқитувчиларнинг 

янгича малака ошириш курсларини ташкил этиш талаб қилинади. Аслида 

масофавий ўқитиш курсларини яратишда дастлаб: мақсадга эришиш 

йўллари; ўқув материалларини тақдим этиш усуллари; ўқитиш методлари; 

ўқув топшириқларининг турлари; муҳокамалар учун саволлар; мунозара ва 

баҳсларни ташкил этиш йўллари; ўзаро алоқа усуллари ва коммуникация 

сингари омилларни аниқлаш лозим.  

Дастлаб бўлажак мутахассислар бошланғич тайёргарлик даражасида 

қуйидаги талабларни ўзлаштирадилар: 

1. Матн муҳаррирининг асосий обектлари ва улар устида 

бажарилиши мумкин бўлган амалларни билиши; матнни таҳрирлаш ва 

форматлаш учун матн муҳарририни қўллай олиши; график ахборотларни 

тақдим этишнинг вектор усулларини ўринли қўллай олиши. 

2. График муҳаррирнинг асосий обектлари ва улар устида 

бажарилиши мумкин бўлган амалларни билиши; тасвирни яратиш ва 

таҳрирлаш учун график муҳаррирни қўллай олиши; электрон 

жадвалларнинг имконият ва вазифаларини тушунган ҳолда ишлата олиши; 

диаграммалар яратишни билиши; электрон жадвалларни масалалар ечишда 

қўллаши. 

3. Маълумотлар базасининг имконияти ва вазифаларини тавсифлаши; 

маълумотлар базасининг турларини тавсифлаши; маълумотлар базасининг 

асосий обектлари ва улар устида бажарилиши мумкин бўлган амалларни 

билиши; оддий маълумотлар базасини ярата олиши; ёзувларни саралаш ва 

қидиришни амалга ошириши. 

Бунда бўлажак мутахассислар ўз педагогик маҳоратларини қуйидаги 

модуллар мазмунини ўзлаштирган ҳолда бойитиб борадилар: 

1. Таълимда ахборот ва коммуникация технологиялари. Ахборот-

коммуникация технологиялари воситалари, уларни таълим жараёнида қўл-

лаш имкониятлари, шахснинг таълим-тарбияси ва ривожланишида замо-

навий ахборот технологиялари ва педагогик дастурий воситалар, ахборот ва 

коммуникация технологиялари воситаларини яратиш, уларни ўқув-тарбия 

жараёнида қўллашнинг дидактик асослари, ўқув мақсадли электрон 

воситаларни яратиш ва фойдаланишдаги педагогик-эргономик талаблар ва 

уларнинг сифатини баҳолаш, ўқув-тарбия жараёнининг ахборот-методик 

таъминотини ва таълим муассасалари ташкилий-бошқарув тизимини 

автоматлаштириш ва унинг истиқболлари, электрон-ўқув материаллари 

базасининг тузилмаси ва таркиби, таълимий интернет ресурслар ва улардан 

ўқув жараёнида фойдаланиш; 

2. Педагогик дастурий воситалар. Асосий тушунчалар: педагогик 

дастурий воситаларнинг умумий таърифи, намойиш этувчи дастурлар, 

назорат қилувчи дастурлар, ўргатувчи дастурлар, дастурий воситаларнинг 

дидактик имкониятлари, эксперт-ўргатувчи тизимлар, автоматлаштирилган 

ўргатувчи тизимлар, фойдаланувчи ва педагогик-дастурий воситаларнинг 

ўзаро ҳамкорлигини ташкил этиш методлари. Педагогик-дастурий 

воситалар яратиш тамойиллари: талабаларнинг психофизиологик 

хусусиятларини ва компьютернинг техник имкониятларини ҳисобга олиш, 

ўқитиш стратегиясининг устуворлиги; педагогик, психологик ва 

функционал тўлалик, мотивацияли фаоллаштиришнинг таъминланганлиги, 

қўллашдаги универсаллик ва модул тузилишга эгалик. Педагогик-дастурий 

воситалар сценариясини яратиш технологияси: фойдаланиш мақсадини 

аниқлаш, ўқув материалларини таҳлил қилиш ва танлаш, уни структуралаш 

ва формаллаштириш, педагогик сценарийни тақдим этиш. Педагогик-

дастурий воситалар асосида ўқув фаолиятини бошқариш. Дастурлаш 

тилларида педагогик-дастурий воситалар яратиш технологияси. Педагогик-

дастурий воситаларни яратишнинг техник воситалари. “Лектор” тизими ва 

ундан педагогик-дастурий воситаларни яратишда фойдаланиш. Педагогик-

дастурий воситалар бўйича практикум.  

3. Электрон ўқув материалларини яратиш технологиялари. Электрон 

ўқув материаллари ва уларнинг турлари: электрон дарслик, электрон ўқув 

қўлланмаси, электрон маълумотнома, электрон мажмуа, электрон каталог 

ва бошқалар. Электрон ўқув материалларини яратиш босқичлари ва техно-

логияси; электрон ўқув материалларини яратиш принциплари; Ўқув 

материалларига овоз бериш технологияси ва унинг воситалари. 

4. Ўқитишнинг замонавий техник воситалари. Аудиовизуал ахборот: 

манбалари, ўзгартирувчилар, ташувчилари. Аудиовизуал маданият: тарихи, 

концэпциялари, тузилмаси, фаолият кўрсатиши. Инсон томонидан аудиови-

зуал ахборотни қабул қилишнинг психофизиологик асослари. Ўқитишнинг 

аудиовизуал технологиялари: теле ва видеоконференциялар, уларни ташкил 

этиш, аудио, видео ва компьютерли ўқув қўлланмалари, аудио, видео ва 

компьютерли материалларнинг банки, аудио, видео ва компьютерли ўқув 

қўлланмаларини яратишнинг дидактик принциплари. Ўқитишнинг 

интерактив технологиялари.  

Демак, ўқув жараёнларини ташкил этишда педагоглар замонавий 

ахборот технологияларини таълим ва тарбия жараёнида қўллай олиш 

бўйича педагогик маҳоратларини оширадилар, билим, кўникма ва 

малакаларга эга бўладилар. Ўқитувчи кадрлар педагогик маҳоратларини 

ошириш мақсадидан келиб чиқилган ҳолда талабаларда замонавий ахборот 

технологиялари имкониятларидан фойдалана олиш билим, кўникма ва 

малакаларини шакллантиришга қаратилган. Шунингдек, таълим 

жараёнининг мақсади – талабаларда замонавий ахборот технологиялари, 

касбий фаолият ва ахборот жамияти учун зарур бўлган техник воситалар ва 

дастурий таъминот борасидаги билим, кўникма ва малакалар 

шакллантирилади, замонавий ахборот технологияларини таълим 

жараёнида, шунингдек, касбий фаолиятларида ҳар қандай муаммоларни 

ечишда қўллашни ўрганадилар.  

ТАЪЛИМ ЖАРАЁНИДА ТАЛАБАЛАРНИ БОШҚАРУВ 

ФАОЛИЯТИГА ТАЙЁРЛАШ ЗАРУРАТИ 

 

Халқнинг, давлатнинг тақдири ва тараққиёти ҳамма замонларда ҳам 

етакчи раҳбарлар ва уларнинг фаолияти билан узвий боғланиб келган. 

Чунки, раҳбар шахсининг ақли, заковати, билим ва тажрибаси, одамларни 

уюштириб, уларни аниқ мақсад сари етаклай олиш қобилияти халқнинг 

тинчлиги ва осойишталиги, эркин ва фаровон ҳаётини таъминлашда 

ҳамиша муҳим аҳамият касб этади.Бошқарув тизимининг асосий, ҳал 

қилувчи жойларида замонавий фикр юритадиган, ўз халқи, Ватани 

манфаатларига ғоят садоқатли, юқори малакали кадрлар тайёрлаш лозим.  

Ижтимоий ва иқтисодий жараёнларда рўй бераётган 

камчиликларнинг сабаби биринчи навбатда раҳбар кадрлар масаласига 

боғлиқлигини ҳам кўрсатади. Шунинг учун демократик жамиятда 

раҳбарлик қила оладиган ходимларни тайёрлаш, уларда миллий жипслик 


